Omnishambles
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
· Wyt ti wedi anghofio gwneud dy waith cartref erioed?  A wedyn trio dy orau glas i feddwl am gelwydd newydd i’w roi fel esgus i’r athro,

“Mae’n printer ni wedi torri,”

“’Naeth ein printer ni redeg allan o inc”.

“O’n i ddim yn gwybod bod gynnon ni waith cartref.”

“O’n i’n meddwl mai erbyn yr wythnos nesa oedd y gwaith cartref i fod i mewn.”

“Dw i wedi anghofio fy llyfr.”

· Wyt ti wedi deffro’n hwyr erioed, wedi methu cael amser i fwyta brecwast, wedi anghofio gwisgo dy dei ysgol ac wedi cyrraedd yr ysgol yn hwyr?

· Wyt ti wedi anghofio dy gôt erioed, yna wedi cael dy ddal yn y glaw, mae dy wallt di wedi mynd yn od, ac wedyn ti di gweld rhywun RILI CŴL yn edrych arnat ti....!
· Ai ti yw’r un sy’n taflu i fyny/chwydu/mynd yn sâl ar y tripiau ysgol, ac sy’n llenwi’r bws gyda gwynt/ogla’ ofnadwy?

· Wyt ti ‘rioed wedi cael sbot ENFAWR ar dy drwyn ar yr union ddiwrnod mae’r ffotograffydd yn dod i dynnu lluniau dosbarth?
· Mae yna lot o bethau’n gallu digwydd mewn diwrnod. Weithiau mae pob peth yn mynd yn anghywir yr un pryd. 
· So? medda chi. Be di pwynt y gwasanaeth hwn?
· Bob blwyddyn mae’r arbenigwyr sy’n gweithio i gadw Geiriadur Rhydychen ‘up-to-date’ yn dewis gair y flwyddyn, sef gair neu eiriau newydd sy wedi ymddangos yn ystod y flwyddyn honno ac sy wedi bod yn effeithiol iawn.
· Yn 2012 dewison nhw’r gair ‘Omnishambles’. Omni...shambles.
· Ystyr y gair ydy sefyllfa sy’n ‘shambles’ llwyr s’dim ots pa ffordd dych chi’n edrych arno fo.

· Mae’n bywydau ni’n teimlo weithiau fell petai’n Omnishambles. Fod popeth yn mynd yn o’i le ar yr adeg gwaetha posib. 
· Y gwir ydy fod pawb yn cael cyfnodau o Omnishambles, ond fod rhai pobl yn ei guddio fo’n well nag eraill. 
· Pan oedd Mitt Romney’n trio cael ei ethol fel Arlywydd America roedden nhw’n galw ei gamgymeriadau yn ‘Romneyshambles’; pan oedd Alex Salmond yn gwneud camgymeriadau yn yr Alban ‘Scomnishambles’ oedden nhw!

· Omnishambles – llwyr-draed-mochdra? Siang-di-fang-dra? Holl-lanast-ra? ...pwy a ŵyr be fysa’r gair Cymraeg, ond rydyn ni i gyd yn gwybod be di Omnishambles.  Rydyn ni’n gallu diodde ohono’n hunain neu dro arall ei weld o ym mywyd rhywun arall.
· Mae llawer ohonon ni’n lwcus – mae gynnon ni bobl yn ein bywydau ni neith ein helpu ni pan mae ‘Omnishambles’ yn taro. Ond dydy hyn ddim yn wir am bawb. At bwy wyt ti’n troi os nad ydy dad na mam am dy helpu? At bwy wyt ti’n troi os nad ydy taid na nain am helpu (tad-cu a mam-gu)?
Rhoddodd Iesu Grist wahoddiad i bobl oedd yn dioddef o bob math o broblemau a gofidiau.  Dyma’r gwahoddiad:

Dewch ata i, bawb sy'n cael eich llethu gan feichiau trwm, a rhof i orffwys i chi. Dw i'n addfwyn ac yn ostyngedig, a chewch chi orffwys.
· Dwedodd Iesu hefyd ei fod wedi dod i ‘roi bywyd i bobl , a hwnnw’n fywyd ar ei orau.’  [Ioan 10:10]
· Peidiwch ar gadael i’ch bywyd chi fod yn Omnishambles!
Gweddïwn: Cyd-weddïwn ‘Weddi’r Arglwydd’, Ein Tad.... 

Neu
Gweddïwn: Ein Tad, diolch am wahoddiad Iesu i bawb sy’n cael eu llethu gan broblemau i fynd ato, a chael gorffwys a meddwl tawel. Diolch ei fod yn fyw yn y nefoedd heddiw ac yn gwrando ar bob gweddi daer. Helpa ni i fod yn ddoeth ac i osgoi gwneud llanast o’n bywydau. Amen.

